
माननीय उपप्रधान मन्त्री तथा स्वास्थ्य एवम् जनसंख्या मन्त्री श्री उपेन्द्र यादबज्यूले World Innovations Summit for Health (WISH) को नर्सिङ्ग तथा Universal Health Care को Panel Discussion मा दिनुभएको वक्तव्य
(दोहा, 1४ नोभेम्बर २०१८)

कार्यक्रमका सभापति महोदय,
महामहिमहरु,
विशेष वक्ताहरु,
महिला तथा सज्जनवृन्द ।

सर्व प्रथम म यहाँहरू सबैलाई संघीय लोकतान्त्रिक गणतन्त्र नेपालको तर्फबाट म न्यानो अभिवादन गर्न चाहान्छु । ऐतिहासिक एवम् सुन्दर नगरी दोहामा आयोजना भै रहेको World Innovations Summit for Health (WISH) मा सहभागी हुन पाउँदा म खुसी एवम् गौरवान्वित भएको छु । 
यस अवसरमा यो Summit सफलतापूर्वक आयोजना गर्नु भएकोमा म कतार सरकारप्रति हार्दिक कृतज्ञता व्यक्त गर्दछु । साथै, म कतार फाउन्डेशनको अध्यक्ष मौसूफ शेखा मोजा विन्ट नासरले उदाहरणीय, गतिशील नेतृत्व र भूमिकासहित WISH लाई यस उच्चस्तरसम्म पुर्याउनु भएकोमा वहाँप्रति प्रसंशा व्यक्त गर्न चाहन्छु ।
साथै, मलाई यस कार्यक्रममा निमन्त्रणा गर्नुभई म तथा मेरो प्रतिनिधि मण्डलको दोहा आगमन पश्चात् प्रदान गर्नुभएको आतिथ्यका लागि कतारका सार्वजनिक स्वास्थ्य मन्त्री महामहिम डा. हनान मोहम्मद अल कुवारीलाई धन्यवाद ज्ञापन गर्दछु ।
सभापति महोदय,

आर्थिक भारको जोखिम नपर्ने गरी प्रतिकारात्मक, प्रवर्द्धनात्मक, उपचारात्मक, पुनर्स्थापनात्मक र प्रशामक स्याहार स्वास्थ्य सेवामा सर्वव्यापी पहुँच (Universal Health Coverage) को लक्ष्य हो भन्नेमा कुनै शंका छैन । UHC को यस लक्ष्य प्राप्तिका लागि न्यून आय भएका एवम् अल्प-विकसित मुलुकहरुमा एकीकृत उपागम, बहुक्षेत्रीय सहयोग एवम् सहकार्यको नितान्त आवश्यक हुन्छ।
नेपाल सरकार UHC स्थापित गर्नका लागि सदा तत्पर रहेको छ र नेपालमा यसका लागि गरिएका अभ्यासहरु अन्य मुलुकहरुका लागि समेत सहयोगी हुने मैले विश्वास लिएको छु । नेपालको संविधानमा नै सबैका लागि निःशुल्क आधारभूत स्वास्थ्य सेवाको उपलव्धताका लागि स्वास्थ्यको अधिकार मौलिक हकमा समावेश गरिएको छ। हामीले गरीब एवम् निमुखा वर्गलाई लक्षित गरी विपन्न कोषको व्यवस्था गरेका छौं । त्यसैगरी निजी अस्पतालहरुमा १० प्रतिशत शैय्या आर्थिक रुपले कमजोर वर्गका लागि आरक्षित गरिएको छ। नेपाल सरकारले स्वास्थ्य बिमा लगायत  सामान्य स्वास्थ्य सुरक्षा, कामदार स्वास्थ्य सुरक्षा व्यवस्था एवम् मातृत्व प्रोत्साहनका लागि कार्यक्रमहरु अबलम्बन गरेको छ । UHC को लक्ष्य प्राप्तिको लागि Grass-roots तहदेखि Tertiary तहसम्मका आधारभूत स्वास्थ्य सेवाको उपलव्धताको व्यवस्था  गरिएको छ ।
मलाई लाग्छ UHC को एउटा महत्वपूर्ण पक्ष मानवीय संसाधन पनि हो । हाम्रो ध्यान स्वास्थ्य लगानीमा मात्रै नभई स्वास्थ्य सेवाको वितरण, स्वास्थसँग सम्बन्धित प्रविधि, स्वास्थ्यको पूर्वाधारहरु, सूचना प्रणाली, शासन प्रणाली, र गुणस्तर सुनिश्चितता प्रविधिसहित स्वास्थ्य सेवाका सम्पूर्ण अवयवहरुमा केन्द्रित रहनु पर्दछ । UHC को लागि मानवीय संसाधनका लागि हामीले मानवीय संसाधन र जनसंख्याबीचको अनुपातलाई लक्षित गरेका छौ ।स्वास्थ्य एवम् जनसंख्या मन्त्रालयको हाल जिम्मेवारी वहन गरेकोमा मैले मानवीय संसाधनको उपलब्धता, पहुँच, स्वीकार्यता र गुणस्तरमा ध्यान दिएको छु । मानवीय संसाधनको आवश्यकतालाई मध्यनजर गरी यसको उत्पादन, खटनपटन र भर्नाको स्पष्ट योजना बनाई कार्यन्वयन गरिएको छ ।
सभापति महोदय, 
नर्सिङ्ग क्षेत्रमा हामीसँग pediatric, medical/surgical, psychiatric, community health, women health and development, critical care, oncology and midwifery लगायत विविध विषेशज्ञता सहित करिब १० हजार बार्षिक उत्पादन क्षमता रहेको छ । हामीले विभिन्न प्रकृतिका अस्पतालहरुका लागि आवश्यक नर्सहरुको न्यूनतम मापदण्ड निर्धारण गर्नुका साथै विभिन्न नीति तथा कार्यक्रमद्वारा नर्सिङ्ग क्रियाकलापहरुलाई बढावा दिएका छौं । नेपालमा हामीसँग २० हजार नर्सहरु सरकारी क्षेत्रमा र ३० हजार नर्सहरु निजी क्षेत्रमा रहेका छन् । नर्स र मिडवाइफहरुले स्वास्थ्य चौकीदेखि सुविधा सम्पन्न अस्पतालसम्म पाँचवटा क्षेत्रहरुमा सेवा प्रदान गर्दछन् । त्यसैगरी, यो सेवा स्वास्थ्य संस्था बाहेक पनि विद्यालय स्वास्थ्य, औद्योगिक क्षेत्र, Birthing Centre, नर्सद्वारा संचालित क्लिनिक, आधारभूत स्वास्थ्य हेरचाह केन्द्र र स्वास्थ्य प्रवर्द्धन केन्द्रमा पनि विस्तार गरी UHC को लागि विविध सुविधाहरु प्रदान गर्नुपर्ने आवश्यकता रहेको छ । सेवा क्षेत्रमा नर्स र मिडवाइफहरुको अभाव रहेकोले नर्स र मिडवाइफहरुमा लगानी बढाउदै विशिष्टतासहित उपयोग र उत्पादन गर्नु आवश्यक रहेको छ ।
नेपालले ४ अक्टोबर २०१८ बाट Nursing Now Campaign शुरु गरिसकेको छ । सन् २०१७ मा विश्वकै पहिलोपटक UN को Disaster Risk Reduction Award नेपालका नर्सहरुले प्राप्त गरेका छन् ।
हामी नर्स र मिडवाइफसँग सम्बन्धित नीतिको विकास एवम् कार्यन्वयन गरी देशको आवश्यकता अनुसार प्रतिस्पर्धात्मक र गुणस्तरीय मानवीय संसाधनको अन्तर्राष्ट्रिय मापदण्डहरु पुरा गर्ने प्रकृयामा रहेका छौं । UHC लाई बढावा दिनका लागि विभिन्न नीति तथा कार्यक्रमहरु कार्यान्वयन गरिएका छन्  ।
हामीले नीति, मानवीय संसाधनको आवश्यकता र आपूर्तिका साथै पूर्वाधार र प्रविधिलाई संगसंगै अगाडि बढाउने लक्ष्य लिएका छौं । हामी अगाडि वढ्ने क्रममा  पक्कै पनि केही चुनौतीहरु रहेका छन् र हामी UHC प्राप्तिका लागि बहुपक्षीय सहयोग र सरकारी निजी साझेदारीको नीतिको माध्यमबाट समाधानको दिशामा उन्मुख रहेका छन्। हामीले पेशागत विकास, र In-service तथा pre-service शिक्षाको विशिष्टिकरणको लागि नर्सिङ्ग विश्वविद्यालय सहित निरन्तर पेशागत विकाश तथा अनुसन्धान क्षेत्रमा अन्तर्राष्ट्रिय सहयोग तथा सहकार्यको अपेक्षा पनि गरेका छौं । 
अन्त्यमा निश्चित लक्ष्यप्राप्ति सहित World Innovation Summit for Health २०१८ को सुसफलताको लागि कामना गर्दछु।
धन्यवाद !

